САНХҮҮГИЙН ХОРШООНЫ ТУХАЙ
ХУУЛИЙН ШИНЭЧИЛСЭН НАЙРУУЛГЫН ТӨСЛИЙН

ТОВЧ ТАНИЛЦУУЛГА

Улсын Их Хурлын 2024 оны 21 дүгээр тогтоолоор баталсан “Монгол Улсын Засгийн газрын 2024-2028 оны үйл ажиллагааны хөтөлбөр”-ийн 3.1.3.1-т “Санхүү, даатгал хөрөнгийн зах зээлийн хууль, эрх зүйн орчныг олон улсын жишигт нийцүүлэн шинэчилнэ.”, 3.1.3.2-т “Бичил, жижиг, дунд бизнес эрхлэгчдэд таатай нөхцөлөөр санал болгох санхүүгийн бүтээгдэхүүнийг дэмжинэ.” гэж,
Улсын Их Хурлын 2020 оны 52 дугаар тогтоолын 1 дүгээр хавсралтаар баталсан “Алсын хараа-2050” Монгол Улсын урт хугацааны бодлогын 4 дүгээр бүлгийн 4.3 дахь зорилтод “Олон улсын санхүүгийн зах зээлтэй холбогдсон олон тулгуурт, хүртээмжтэй санхүүгийн системийг хөгжүүлнэ” гэж тусгасан бөгөөд I үе шат (2021-2030 он)-нд “Бичил санхүүгийн байгууллагуудыг чадавхжуулан эрсдэлийн удирдлагын тогтолцоог сайжруулж, үйл ажиллагааны хүрээг тэлсэн байна.”, II үе шат (2031-2040 он)-нд “Бичил санхүүгийн зах зээлийн үйл ажиллагааг олон улсын жишигт нийцүүлэн санхүүгийн салбарт эзлэх хэмжээг нэмэгдүүлсэн байна.”, III үе шат (2041-2050 он)-нд “Технологийн дэвшилд суурилсан бичил санхүүгийн зах зээлийг хөгжүүлнэ.”, 2 дугаар хавсралтаар баталсан 2021-2030 онд хэрэгжүүлэх үйл ажиллагааны 4.3.29-д “Хоршоодын гишүүн төвтэй зохицуулалтын орчин бий болгох, бичил банкны эрх зүйн орчныг нэвтрүүлнэ.”, 4.3.39-д “Бичил санхүүгийн зах зээлд ашиглагдах технологийн шийдлүүдийг дэлхийн хөгжингүй орнуудтай ижил түвшинд хүргэнэ.” гэж тус тус заасан.
Хадгаламж, зээлийн хоршооны эрх зүйн үндсийг тодорхойлж, түүний үйл ажиллагаатай холбогдон үүсэх харилцааг зохицуулах зорилго бүхий Хадгаламж, зээлийн хоршооны тухай хууль 2011 онд батлагдсан. Хадгаламж, зээлийн хоршооны тухай хуульд бусад хууль хоорондын давхардал, хийдэл, зөрчлийг арилгах зорилгоор 4 удаа нэмэлт, өөрчлөлт оруулсан.
Тус хуулийг Хууль тогтоомжийн тухай хуулийн 25 дугаар зүйлийн 25.1.2, 25.1.4-т заасны дагуу хуулийн нэр томьёог оновчтой болгох, зарим зүйл заалтыг шинэчлэн найруулах, хүчингүй болгох, мөн шинээр зүйл, заалт нэмэх шаардлага үүссэн бөгөөд үүний үр дүнд хуулийн нийт зохицуулалтын тавиас дээш хувьд нэмэлт, өөрчлөлт оруулахаар байна. Түүнчлэн уг хуулиар зохицуулж буй нийгмийн харилцааны төлөв байдал, агуулгад ихээхэн өөрчлөлт гарсан тул хуулийн төслийг “Санхүүгийн хоршооны тухай хууль” нэртэйгээр шинэчилсэн найруулгын хэлбэрээр боловсрууллаа. 
Хуулийн төсөл нь 13 бүлэг, 93 зүйлтэй бөгөөд санхүүгийн хоршооны зохион байгуулалт, удирдлага, дотоод хяналт, эрхлэх үйл ажиллагаа, гишүүний эрх, үүрэг, хариуцлага, санхүүгийн тайлагнал, аудит, санхүүгийн хоршоодын дундын санхүүгийн байгууллага болон тогтворжуулалтын сан, хадгаламж хамгааллын тогтолцоо, төрийн хяналт зохицуулалт, санхүүгийн хоршоог өөрчлөн байгуулах, татан буулгах зэрэг харилцаанд хамаарах зохицуулалтыг тусгасан.


Санхүүгийн хоршооны тухай (Хадгаламж, зээлийн хоршооны тухай) хуулийн шинэчилсэн найруулгын төслөөр салбарын 3 давхаргат хамгаалалтын тогтолцоог нэвтрүүлэх, салбарын нэгдсэн дэд бүтцийг бий болгох зохицуулалтаас гадна санхүүгийн хоршооны үндсэн зорилго болох гишүүдийнхээ эдийн засгийн болон нийгэм, соёлын нийтлэг хэрэгцээг хангах, гишүүдийнхээ амьдралын чанарыг дээшлүүлэхэд чиглэсэн, хүн төвтэй, ашгийн төлөө бус хуулийн этгээд байх нарийвчилсан зохицуулалтуудыг нэвтрүүлснээр зах зээлийн тогтвортой байдлыг хангах, санхүүгийн хэрэглэгчийн эрх ашгийг хамгаалах, салбарын цаашдын өсөлтийг дэмжих эрх зүйн орчин бүрдэнэ.

Хуулийн төслийг Хууль тогтоомжийн тухай хууль болон хууль тогтоомжийн төсөл боловсруулах аргачлалын дагуу боловсруулж, хуулийг шинэчлэн найруулах хэрэгцээ, шаардлагыг урьдчилан судалсан тандан судалгаа, хуулийн төслийн үр нөлөөний үнэлгээ, хэрэгжүүлэхтэй холбогдон гарах зардлын тооцоог тус тус хийж, холбогдох саналыг хуулийн төсөлд тусгасан болно.

Мөн хуулийн төслийг боловсруулахад Дэлхийн хадгаламж, зээлийн хоршоодын холбооны загвар хууль, Канад, Литва, ОХУ, Польш, БНСУ болон бусад улсуудын санхүүгийн хоршоотой холбогдсон хууль тогтоомж, олон улсын туршлагыг судалж, олон улсын жишиг зохицуулалт болон өнгөрсөн хугацаанд манай улсад Хадгаламж, зээлийн хоршооны тухай хууль тогтоомжийг хэрэгжүүлэх явцад бий болсон туршлага, гишүүдийн эрх ашгийг хамгаалах хэрэгцээ шаардлага зэргийг харгалзсан болно. 
Хуулийн төслийг 2025 оны 10-12 дугаар сард салбарын оролцогчдод танилцуулах, санал авах олон нийтийн хэлэлцүүлгийг Улаанбаатар хот, Дархан-Уул, Сэлэнгэ, Орхон, Булган, Дундговь, Дорноговь аймагт зохион байгуулсан. Мөн 2025 оны 7 дугаар сарын 30-ны өдөр D.parliament.mn цахим хуудаст байршуулж санал авсан ба ирүүлсэн саналыг судалж, төсөлд холбогдох өөрчлөлтийг тусгасан болно.  

